[image: image1.wmf]
Republika e Kosovës
   Republika Kosovo-Republic of Kosovo

  Kuvendi - Skupština – Assembly
Legjislatura IV

Sesioni pranveror
Komisioni për Mbikëqyrjen e Financave Publike

Mbledhja nr. 7
Prishtinë, më 30 prill 2014, në orën 10:00, Salla S-III-
Ndërtesa e Kuvendit

P R O C E S V E R B A L

I MBLEDHJES SË KOMISIONIT PËR MBIKËQYRJEN E FINANCAVE PUBLIKE

Në mbledhje morën pjesë: Ali Sadriu, Ramiz Lladrovci, Murselj Haljilji, Valbona Dibra, Xhafer Tahiri, Afrim Hoti,  Albert Kinolli, Bali Muharremaj dhe Adem Grabovci. 

Stafi Mbështetës i Komisionit: Antigona Ibra- Koordinatore e Komisionit  dhe Mehmet Simnica, zyrtar i fushës për ekonomi në Komision.
Mbledhjen e kryesoi: Ali Sadriu, kryetar i Komisionit.
Në këtë mbledhje u propozua ky

Rendi i ditës:

1. Miratimi i rendit të ditës;
2. Miratimi i procesverbalit të mbledhjes së Komisionit, të mbajtur më 08.04.2014;
3. Shqyrtimi i Raportit të Auditimit të Pasqyrave Vjetore Financiare për vitin 2013, të programit MASHT-Danida ,,Promovimi i punësimit përmes zhvillimit të shkathtësive”;
4.  Të ndryshme.     

Kryetari pasi konstatoi se janë plotësuar kushtet për fillimin e punës, e hapi mbledhjen me shqyrtimin e pikës së parë të rendit të ditës.

1. Miratimi i rendit të ditës; 
Kryetari konstatoi se Komisioni për Mbikëqyrjen e Financave Publike, pa ndryshime, njëzëri miratoi rendin e ditës.
2. Miratimi i procesverbalit të mbledhjes së Komisionit, të mbajtur më 08.04.2014
Kryetari konstatoi se Komisioni për Mbikëqyrjen e Financave Publike e miratoi njëzëri, pa vërejtje, procesverbalin e mbledhjes së Komisionit, të mbajtur më 08.04.2014.
3. Shqyrtimi i Raportit të Auditimit të Pasqyrave Vjetore Financiare për vitin 2013, të  programit MASHT-Danida ,,Promovimi i punësimit përmes zhvillimit të shkathtësive”

Ali Sadriu, kryetar i Komisionit- Programi MASHT-Danida është si rezultat i një marrëveshje të mirëkuptimit në mes Ministrisë së Punëve të Jashtme të Danimarkës dhe Ministrisë së Arsimit Shkencës dhe Teknologjisë së Kosovës, të nënshkruar në vitin 2007, me qëllim të promovimit të shkathtësive zhvillimore të të rinjve në punësim. Sipas opinionit të Zyrës se Auditorit të përgjithshëm Pasqyrat Vjetore Financiare prezantojnë pamje të drejtë dhe të vërtetë në të gjitha aspektet materiale. (Opinion i pa modifikuar). Opinioni i auditimit për pasqyrat financiare të programit Danida për vitin 2012 ishte i pamodifikuar. Në raportin e auditimit janë dhënë gjashtë rekomandime. MASHT/Danida kishte përgatitur një Plan veprimi duke theksuar se të gjitha rekomandimet do të adresohen. Deri në fund të auditimit për vitin 2013, 2 (dy) rekomandime janë implementuar plotësisht, 2 (dy) ishin implementuar pjesërisht dhe 2 (dy) prej tyre edhe përkundër angazhimit, nuk kishin arritur të implementohen. Për një përshkrim më të plotë të rekomandimeve dhe se si janë adresuar ato, shih Shtojcën II. Konkluzioni i përgjithshëm është se kontrolli i brendshëm funksionon në mënyrë efikase. Dobësitë e identifikuara në fushën e procedimit të pagesave janë përcjellje e çështjeve nga viti i kaluar, në të njëjtën kohë vërehet një përpjekje e Menaxhmentit për përmirësimin e tyre. Veprimtaria e programit MASHT/Danida ishte dashur të përfundoj në dhjetor 2013. Si pasojë e mos implementimit të tërësishëm të aktiviteteve të planifikuara në fushën e investimeve dhe trajnimeve, Qeveria e Danimarkës dhe Komiteti Drejtues kanë aprovuar një kohë shtesë prej katër muajsh për përfundimin e tyre. Pra, programi është vazhduar deri në fund të muajit prill 2014. Disa nga aktivitetet që nuk kanë arritur të implementohen, pritet të anulohen. Kjo ka ardhur si pasojë e stërzgjatjes dhe vonesave të procedurave individuale të prokurimit.

Rekomandime kryesore: Stafi menaxhues të Programit me kompaninë e kontraktuar për ndërtimin e minifermës, duhet të diskutojnë gjetjen e një zgjidhje të përshtatshme të situatës së krijuar në mënyrë që punimet të përfundohen para se projekti të mbyllet, duke marrë parasysh se afati deri në mbylljen e aktiviteteve të projektit është shumë i shkurtër. Pagesat finale duhet të bëhen vetëm pas përfundimit të punimeve dhe pranimit të tyre nga ana e Komisionit mbikëqyrës. Me rastin e mbylljes së programit, transferimi i pronësisë së aseteve nga MASHT/DANIDA te MASHT-i, duhet të regjistrohet. Njëkohësisht duhet të dorëzohen të gjitha dokumentet përcjellëse, të nevojshme që asetet të regjistrohen në regjistrat kontabël të ministrisë dhe të përpilohet një raport për periudhën e mbetur të projektit, i cili do të pasqyrojë aktivitetet dhe projektet e mbyllura. 

Në raport janë prezantuar shpenzimet ndaras për projektin kryesor dhe për atë të Gjilanit. Për projektin kryesor buxheti në total ishte shpenzuar në masën prej 56% të buxhetit apo nga ndarja buxhetore prej 792,878 euro janë shpenzuar 447,224 euro. Ndërsa buxheti për Projektin e Gjilanit ishte shpenzuar 89%, apo nga ndarja buxhetore prej 556. 364 janë shpenzuar 496. 660 euro. 

Në vitin 2013 MASHT/Danida ka lidhur marrëveshje me 4 komuna, respektivisht shkolla të mesme (Ferizaj, Gjilan, Pejë dhe Vushtrri) për transferim të mjeteve për përkrahje të qendrave për shërbime të nxënësve. Përgjatë vitit 2013 përmes komunave, për këto 4 qendra për shërbime të nxënësve, ishin transferuar gjithsej 115. 384€ ndërsa janë shpenzuar 101. 521€. 

Të gjeturat nga auditimi: Realizim shumë i ulët i Buxhetit- Shpenzimet për investime në projektin kryesor janë pjesa ku ekzekutimi i buxhetit ishte më i dobët. Kjo ka ndikuar në realizimin e ulët të buxhetit në total. Mangësi në përzgjedhjen e fituesit për implementim të kontratës- te Kontrata “Ndërtimi i stallës së lopëve dhe objekteve përcjellëse, si dhe depos ftohëse për pemë dhe perime” me vlerë 104. 395€, një ndër kriteret e kërkuara ishte kontrata e punës për inxhinierin e arkitekturës. Ky kriter nuk ishte përmbushur nga operatori ekonomik i shpërblyer me kontratë. Ekzekutimi i punimeve nuk është bërë sipas planit dinamik. Ishte paraparë që projekti të përfundohet për 85 ditë, ndërsa akoma nuk është kryer. Përveç kësaj kishte edhe mospërputhje të pozicioneve të kryera me ditarin ndërtimor. Çështje të tjera që lidhen me prokurimin - Kontrata “Rivlerësimi i materialeve ekzistuese, hartimi dhe zhvillimi i materialeve mësimore në lëmin e bujqësisë” me vlerë të përgjithshme prej 74. 900€ nuk ishte e përfshirë në Raportin vjetor të kontratave të nënshkruara. Po ashtu te kjo kontratë, personi i njëjtë që ka marrë pjesë në vlerësimin e ofertave, ishte caktuar edhe si menaxher i projektit, gjë që është në kundërshtim me rregulloret e aplikueshme. Pagesat me TVSh- Në 20 pagesa të furnizimeve për zyre dhe drekave zyrtare me vlerë të përgjithshme 2. 560€ është aplikuar tatimi mbi vlerën e shtuar, përderisa programi është i liruar prej pagesës së TVSh- së. Me këtë e hapi diskutimin.
Ramë Buja, ministër –MASHT- Programi ‘Promovimi i Punësimit nëpërmjet të Biznesit dhe Zhvillimit të Shkathtësive’ në Kosovë në bashkëpunim me Ministrinë e Arsimit, Shkencës dhe Teknologjisë (MASHT) ka filluar të zbatohet nga qershori i vitit 2008 dhe është financuar përmes fondeve të Ministrisë së Punëve të Jashtme të Danimarkës / Programit të Asistencës së Fqinjësisë (DANIDA). Ky program është realizuar duke u bazuar në deklaratën e Parisit,  d.m.th. që realizimi i aktiviteteve bëhet në përputhje me Sistemet Kombëtare publike Kosovare. Raporti  i auditimit për vitin 2013 përfshinë  raportimin financiar dhe prokurimin  në pajtim me Ligjin për Menaxhimin e Financave Publike dhe Ligjin për Prokurimin. Edhe përkundër vështirësive, vonesave ky program ka arritur shumë rezultate konkrete konform planit strategjik për zhvillimin e arsimit,  sidomos te vendosja e ngushtë në mes  arsimimit dhe punësimit si prioritet kyç. Programi ka vazhduar të mbështes 4 shkollat profesionale bujqësore si në: Gjilan”SH. M. B. ”Arbëria”; Ferizaj, SH. M. B. ”Zenel Hajdini” Vushtrri, SH. M. B ”Bahri Haxha” dhe  në Pejë SH. M. B “Ali Hadri”.
Gjatë  vitit 2013 janë realizuar aktivitete të rëndësishme të cilat kanë mundësuar arritjen e objektivave të programit MASHT/Danida të parapara në përshkrimin e dokumentit për këtë komponentë si më poshtë: ngritja e  kapaciteteve të shkollave për të hartuar plane zhvillimore;

për të shfrytëzuar mjetet në mënyrë racionale (konform procesit të decentralizimit); për të bashkëpunuar me komunitetin e biznesit njëherit duke iu mundësuar nxënësve realizimin e punës praktike gjatë procesit mësimor dhe më vonë duke i  punësuar ata në bazë të përformancës së treguar gjatë përvojës praktike në vend pune (Internshipeve); Për të mbajtur evidencë të saktë lidhur me vijueshmërinë e nxënësve në shkolla, realizimin e praktikes profesionale, punësimin e tyre, vetëpunësimin, braktisjet, orientimin në arsimin e lartë. Për të siguruar qëndrueshmërinë e investimeve të bëra të programit MASHT/Danida. Në bazë të kushteve të krijuara teorike dhe praktike shkollat partnere do të mbështesin  arsimimin tërë jetësor duke filluar nga arsimi formal, joformal, arsimimin e të rriturve  
si dhe duke ofruar shërbime për zhvillimin e strukturës së re për Shërbime  profesionale, këshilluese për fermerët, gratë e zonave rurale. Aktivitetet e realizuara gjatë vitit 2013 /2014 janë si më poshtë:

Ndërtimi i stallës së lopëve dhe objekteve përcjellëse, si dhe depos ftohëse për pemë dhe perime; Furnizim me pajisje laboratorike për procedim të ushqimit për shkollën e re bujqësore  në Gjilan; Furnizim me pajisje të IT për Shkollën e Mesme Bujqësore Agrobiznesi “Arbëria” Gjilan; Furnizim me mekanizëm bujqësor LOT I, Furnizim me pajisje bujqësore-mixer LOT II, Furnizim me makina mjelëse LOT III,  furnizim  me 12  lopë qumështore LOT IV,  Furnizim me dele LOT V,  Ndërtimi i fermës LOT VI, Furnizim me mjete transporti LOT VII,  Furnizim dhe montim me rrethoj LOT VIII; Blerja e 10 (dhjetë) pajisjeve për procesim të qumështit për shkollën e re bujqësore në Gjilan; Furnizim me Inventar për Firma Ushtrimore Gjilan; Hapja e pusit për shkollën “Ali Hadri” në Pejë; Furnizim me pajisje kundër breshrit; Furnizim me farëra, bimë foragjere, plehra artificiale për Shkollën e Mesme Profesionale në Gjilan; Furnizim me bletë, koshere dhe pajisje për bletari në 4 shkolla të Mesme Bujqësore; Ngritja e plantacionit dhe fushave testuese për Shkollat e Mesme Profesionale Bujqësore në: Gjilan,Vushtrri, Ferizaj dhe Peje; MASHT/Danida  ka zhvilluar materialet mësimore  edhe për dy profile të tjera: veterinari dhe blegtori, si dhe  ka hartuar plan programin për bletari, të cilat gjatë kësaj periudhe janë shtypur dhe i janë shpërndarë shkollave.

	


Ndërsa gjatë vitit 2014  janë realizuar disa aktivitetet dhe disa janë në proces: Furnizim me 10 lopë qumështore për shkollën në Gjilan; Shpërndarja e materialeve mësimore për profilin e veterinarisë dhe blegtorisë për 4 shkollat janë realizuar, ndërsa në proces janë: Miniferma, furnizim me pajisjet për procedim të mishit, qumështit, pajisjet e kuzhinës. Nga të dhënat e marra nga Qendrat për shërbime të nxënësve mund të shihet se: Numri total i nxënësve të diplomuar në 4 shkollat bujqësore (Ferizaj, Gjilan,Vushtrri dhe Pejë) në vitin 2013 ka qenë 426 dhe prej këtyre janë punësuar dhe vetëpunësuar 128. Përfaqësimi i nxënësve të gjinisë femërore është përafërsisht i njëjtë me vitet e tjera rreth 30 për qind. Në vitin 2008 raporti i braktisjes nga 4 shkollat partnere është 7.3 për qind, ndërsa në vitin 2011 ky raporti i braktisjes është zvogëluar në 4,4%. Krahasuar me këtë përqindja e braktisjes së nxënësve në gjimnaze është 6.12 %,  ndërsa në vitin 2013 braktisja ka rënë në 4.0%.
Valbona Dibra- Theksoi, se Komisioni për Mbikëqyrje të Financave  Publike sot po shqyrton raportin e auditimit për programin MSHT-Danida për vitin e përfunduar më 31 dhjetor 2013. Shuma e mjeteve të audituar për këtë periudhë është rreth 1.3 milion euro. Për dallim nga viti i kaluar që raporti i auditimit nuk ka përmbajtur të dhëna, këtë vit raporti i auditimit ka një pasqyrë me gjithë përfshirëse të prezantimit. Opinioni i prezantuar është i pamodifikuar që nënkupton se PVF paraqesin pamje të drejtë dhe të saktë, për këtë përgëzoje stafin e Ministrisë se Arsimit për punën dhe përkushtimin që kanë bërë, dhe ju janë përmbajtur rregullave dhe ligjeve të zbatueshme në Kosovë. Unë po ashtu shfrytëzoje rastin të pyes Auditorin se në raport të auditimit përmenden vetëm  projekti kryesor dhe projekti i Gjilanit, ndërsa për projektet për komuna të tjera nuk sqarohet asgjë. Po ashtu një pyetje tjetër kam për zv. Auditorin se cili është problemi që Zyra e Auditorit nuk po arrin të prodhojë raporte të përformancës, të cilat raporte do të na japin një pasqyrë më reale të shpenzimit të buxhetit, ku brenda 4 viteve ka arriture të dorëzoje vetëm 2 raporte të përformancës, ndoshta me një ristrukturim të vetë zyrës së Auditorit të përgjithshëm do të arrihet të ngrihet përformanca e kësaj zyreje? Po ashtu një pyetje për zyrtaret e MASHT-it cila ishte arsye që vetëm 56% është realizuar  buxheti për këtë program që është një shumë e vogël?
Artan Venhari, zv. auditor i Përgjithshëm- fillimisht do të doja të theksoja se raporti për programin MASHT/Danida, vitin e kaluar ne kemi hartuar dy raporte, njërin të përformancës, ndërsa tjetrin të PVF të audituara. Këtë vit kemi vetëm raportin  e auditimit të PVF për programin MASHT/Danida. Numri i raporteve të përformancës do të pasqyrohet në raportin vjetor të Zyrës së Auditorit të Përgjithshëm për vitin 2013 që do të dalë në publikim brenda disa ditëve.
Bujar Bajraktari, ZAP- Theksoi se projekti i programit MASHT/ Danida ka qenë i ndarë në dy pjesë, projekti kryesor dhe ai i Gjilanit mjetet e transferuara në 4 komuna, gjegjësisht shkolla janë vetëm transfer i fondeve nga projekti kryesor për këto shkolla. Ne kemi testuar edhe ato mjete të ndara për shkollat e cekura dhe nuk është vërejtur ndonjë shkelje që të theksohet.

Xhafer Tahiri- Theksoi se projekti si i tillë i është dedikuar shkollave profesionale, është shqetësuese fakti se si MASHT nuk ka arritur që brenda këtyre viteve të menaxhojë fondet e ndara nga Qeveria  e Danimarkës. Po ashtu brengos fakti se MASHT nuk ka ndonjë strategji të qartë se si do te veprohet me projektet që janë finalizuar deri tani nga ky program, si do t’i jetësojë ato. Po ashtu shtrohet pyetja cila është strategjia vizioni i MASHT-it në këtë drejtim? A mund të përdoren këto shkolla si modele për joshjen e investitorëve të tjerë. Cilat ishin shkaqet e vonesave në implementim të projektit? Pse u kërkua ndihma me dy zyrtarë nga Agjencia i Prokurimit Publik për udhëheqjen e procedurave të prokurimit për këtë projekt? Sipas raportit të auditimit nuk vërehet se ka pasur shpenzim të mirë të buxhetit. Po ashtu unë kisha kërkuar më shumë seriozitet në implementim të projekteve, veçanërisht atyre që janë donacione.
Murselj Haljilji- Theksoi se në raporte të auditimit thuhet se projektit ju është rizgjatur afati i përfundimit deri në fund të muajit prill 2014. Unë me këtë pyes ministrin e MASHT- it se a është arritur të realizohen projektet për këta 4 muaj kur dihet se raporti i auditimit të ZAP-it përfshinë periudhën vetëm deri më 31 dhjetor 2014? Po ashtu dëshirojë të pyes ministrin e MASHT- it se a ka ndonjë strategji Ministria e Arsimit që t’i mbështes këto projekte edhe pas përfundimit të programit MSHT/Danida? 
Ramë Buja, ministër –MASHT,  programi MASHT/Danida  përfundon sot, është shqetësues se është një shpenzim i ulët i buxhetit vetëm 56%, për këtë do t’ ju japin përgjigjeje stafi i MASHT-it. Po ashtu dëshirojë të theksoi se MASHT ka themeluar Agjencinë për Aftësim dhe riaftësim të të rriturve, e që në fakt kjo agjenci ka për sipër 
që të merret me shkollat profesionale. Më se 51% e shkollave të mesme në Kosovë janë profesionale, të cilat janë duke përgatitur  kuadro jo vetëm për tregun  e brendshëm, por edhe për jashtë vendit. 

Fikrije Zymberi, Danida- Theksoi se programi MASHT/Danida është udhëhequr nga dy kode, ai i projektit kryesor dhe i projektit të Gjilanit, në kohën kur është bërë marrëveshja komuna e Gjilanit ka ndarë një hapësirë prej 35 hektarë për implementim të këtij projekti, dhe që nga ajo kohë projekti i Gjilanit është udhëhequr si i ndarë nga projekti kryesor. Me këtë ne kemi arritur ta bëjmë një Shkollë model. Ne kemi pasur probleme të shumta në implementim të këtij projekti dhe vonesa nga më të ndryshme. E ne paraprakisht kemi bërë një hulumtim për të gjitha shkollat dhe më pastaj kemi vendosur se në cilat shkolla të investohet, veçmas në shkollat profesionale. Ne kemi arritur të bëjmë plantacione, miniferma, laboratorë dhe punësim të të rinjve, nga ky projekt është arritur të punësohen mbi 120 të rinj. Ne, po ashtu, kemi një shumë të mjeteve që do të paguhet pas përfundimit të punëve, kjo shumë  mjeteve po ruhet në Ministri të Financave në Thesar.
Ramiz Lladrovci- Theksoi se bazuar në raportin e auditimit të ZAP-it thuhet se afati i ri zgjatjes se kontratës për programin MASHT/Danida është për 85 ditë, ndërsa në anën tjetër po thuhet se sot është dita e fundit e implementimit të këtij projekti, ku qëndron e vërteta këtu? Po ashtu OSHP-ja ka bërë vonesa në kthimin  e përgjigjeve për autoritetin kontraktues, dhe se kjo është arsye e vonesës në implementim të projektit, mendoje se kjo nuk qëndron. Në raport të auditimit thuhet se ka munguar arkitekti në implementim të projektit, kjo nuk është përgjegjësi e askujt tjetër, pos e MASHT-it. Po ashtu në raport thuhet se menaxheri i projektit ka marrë pjesë në hapje të ofertave. Po ashtu u tha se janë vetëpunësuar 120 të rinj duke i falënderuar këtij programi. Mirëpo kjo nuk qëndron se janë vetëpunësuar 40% e atyre që janë trajnuar, ngase numri i të trajnuarve është vetëm 400 të rinj.

Xhafer Tahiri-  Theksoi se programi i Danidës është dashtë të jetë mostër për donacionet e tjera që vijnë në Kosovë. Unë po shoh këtu se zyrtarja nga projekti Danidës, me tepër po arsyeton ministrin e MASHT-it sesa që po jep ndonjë përgjigjeje se pse ky program nuk është implementuar si duhet, dhe ka pasur aq  shumë vonesa në implementim. Duhet pasur parasysh se këtu kemi një shumë të konsideruar të mjeteve që nuk janë realizuar. 
Valbona Dibra- Theksoi se përgjigjja e zv. auditorit të Përgjithshëm për sa i përket raportit të auditimit për projektin Danida, dhe se raporti i përformancës nuk përmban shifra, mund të them se nuk qëndron. Sipas meje raporti i përformancës do të jepte një pasqyrë me të qartë për këtë program. Ajo për të cilën unë kam shqetësimin është realizimi shumë i ulët i buxhetit, duke pasur parasysh edhe vonesat në procedura të prokurimit dhe vonesat në kompletimit të bordit udhëheqës.
Ramë Buja, ministër i MASHT- it- Theksoi se ne pajtohemi që të gjithë se ka pasur shpenzim të ulët të buxhetit, mirëpo në raport nuk është përfshirë edhe periudha janar-prill 2014, zyrtaret e projektit MASHT/Danida do ju sjellin një informatë për këtë pjesë të vitit. Po ashtu dëshirojë të theksoi se të gjitha investimet e bëra deri tani do të jenë nën menaxhim të MASHT-it, tani e tutje përfshirë edhe stafin që ishim të angazhuar në këtë program.
Ali Sadriu, kryetar i Komisionit- Rekomandimet e dhëna të ZAP-it janë të qarta dhe unë do t’i paraqes dhe do të kërkojë që të aprovohen edhe nga deputetët e tjerë, si: duke marrë parasysh se afati deri në mbylljen e aktiviteteve të projektit është shumë i shkurtër. -Pagesat finale duhet të bëhen vetëm pas përfundimit të punimeve dhe pranimit të tyre nga ana e Komisionit mbikëqyrës. - Me rastin e mbylljes së programit, transferimi i pronësisë së aseteve nga MASHT/DANIDA te MASHT, duhet të regjistrohet. Njëkohësisht duhet të dorëzohen të gjitha dokumentet përcjellëse, të nevojshme që asetet të regjistrohen në regjistrat kontabël të ministrisë dhe.-  Të përpilohet një raport për periudhën e mbetur të projektit, i cili do të pasqyroj aktivitetet dhe projektet e mbyllura. 

Kryesuesi konstatoi se Komisioni për Mbikëqyrjen e Financave Publike, njëzëri nxori këtë 

Përfundim

MASHT përkatësisht,  sekretaria e programit MASHT/Danida brenda afatit prej një muaji të dorëzojë një raport përfundimtar për projektin në tërësi, si dhe në veçanti pagesat e bëra për periudhën janar- prill 2014, pas përfundimit të periudhës audituese. Si dhe të raportojë për obligimet  e papaguara pas përfundimit të projektit. 

4. Të ndryshme 

Ali Sadriu, kryetar i Komisionit- I njoftoi deputetët se, është bërë përzgjedhja e kompanisë audituese për auditimin e PVF të ZAP-it për vitin 2013, dhe kompania fituese është ,,Deloitte Kosova”. Po ashtu i njoftoi deputetët se tenderi për auditimin e subjekteve politike, është shkuar në ritenderim për shkak se në tenderin-hapjen e parë nuk ka pasur ofertues serioz dhe që ofertat kanë qenë më të larta sesa buxheti i Kuvendit për këtë aktivitet.
Ramiz Lladrovci- Në këtë pikë ngriti dy çështje: kërkojë që ZAP të jetë me azhur me rastin e  dorëzimit të raporteve të auditimit në KMFP, ku sot jemi më 30 prill dhe ne e kemi vetëm një raport të PVF të dorëzuar në KMFP. Po ashtu kërkojë që ZAP të merret me hartimin  raporteve të përformancës, kur dihet se e ka një ekip brenda ZAP-it për hartimin  raporteve të tilla. Po ashtu kërkojë nga Zyra e Auditorit të përgjithshëm të dorëzojë një raport me shkrim lidhur me rekrutimet e auditorëve duke përfshirë këtu edhe për pozitën e zv. auditorit. Me këtë kërkoi nga deputetët që në mbledhjen e radhës ta ftojnë Auditorin e Përgjithshëm të raportojë për çështjet e ngritura.
Ali Sadriu, kryetar i Komisionit- Propozimin e deputetit z. Lladrovcit e hodhi në votim, me 2 vota për, 4 kundër dhe 2 abstenime, propozimi nuk u përkrah.
Valbona Dibra- Nuk u pajtua me mënyrën e hedhjes ne votim të propozimin, theksoi se kjo nuk është hera e parë që kryetari i Komisionit po i vë në lajthitje deputetet dhe se shumë qartë po vërehet se po e  favorizon Zyrën e Auditorit të Përgjithshëm.

Ali Sadriu, kryetar i Komisionit- Përfundoi takimin dhe njoftoi deputetët se për takimin  e radhës dhe për pikat e rendit të ditës do të njoftoheni me kohë. Me këtë e mbylli mbledhjen. 
Mbledhja përfundoi në orën  11:45.
E përgatiti:

Njësia për Mbështetjen e Komisionit.       

                                                                                                          Kryetari i Komisionit

      Ali Sadriu

